
        
            
                
            
        

    
	Ш. НАЦАГДОРЖ

	 

	НУТГИЙН ДУУ

	 

	 

	“Улсын хэвлэл” Улаанбаатар хотноо 1990 онд эрхлэн хэвлүүлсэн “Монгол өгүүллэг” номоос

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

	ЭНЭХҮҮ «МОНГОЛ ӨГҮҮЛЛЭГ»-ИЙГ ОЛОН УЛСЫН «ШИНЭ ЕРТӨНЦ» ЦУВРАЛААР ХЭВЛЭВ.

	 

	«Монгол өгүүллэг» номд орчин үеийн монголын сайн зохиолчдын шилдэг 63 өгүүллэг оруулав. Эдгээр өгүүллэгт сэдэв, агуулгаараа янз янз шинэ амьдралаар аж төрөгсдийн харьцаа, хөдөлмөр, аж байдал, ёс суртахуун, зан заншил харагдана.

	Өгүүллэг бүрд гарч байгаа үйл явдал өөр өөр ч цөм л сайхан амьдралын төлөө гэсэн нэгэн үзүүрт сэтгэлд хөтлөгдсөн байна.



	




	ШАГДАРЖАВЫН НАЦАГДОРЖ 

	 

	НУТГИЙН ДУУ

	 

	Манайх нэг айлтай байраа сольж өөр байшинд суух болов. Нүүж ирсэн өдрийн орой юм хумаа төвхнүүлж ядаж байтал гадна нэг хүн гэнэт чанга гэгч нь дуулж гарлаа. Байдал нь согтуу хүн бололтой. Цонхоор харвал хүүхдийн наадах талбайн дунд элстэй хайрцаг сандайлан сууж, хөвөнтэй ногоон өмд цамцтай 40 гарсан бололтой эрэгтэй хүн дуулж байна. Хаанахын согтуу ирээд дуулж байгаа юм бол доо гэж гэргийдээ хэлж байтал, өнөөх согтуу маань манай нутгийн нэг дууг дуулж гарлаа шүү. Үгүй ер, дуртай дуугаа сонсоод аятайхан ч болох шиг өнөөх маань ч тун эвтэйхэн дуулж байхыг яана гээ. Шанаагаа түшин газар шагайн гунигтай гэдгийн нь арга үгүй дуулж байхыг нь хараад өрөвдмөөр ч шиг болов. Би ер нь согтуу хүнд хачин дургүй, харахтай зэрэг хар аяндаа бөөлжис цутгадаг хүн байгаа юм. Тэгээд бас нүүж суухад тун дургүй, өнөөдөр гурван давхарт хүнд юм өргөж дээшээ мацаж ядарсныг хэлэх үү, эхнэр хөл хүнд, хүүхэд цөм бага, бас тэгээд бүгдээрээ охидыг хэлэх үү, зүдэрсэндээ уур уцаар хүрч байтал гадаа нэг, согтуу юм ирээд учир зүггүй орилохоор бүүр ч уур хүрэлгүй яах вэ. Гүйж гараад муу золигийг хөөж явуулъя, чихэнд чийр гэж санаж байтал гэнэт нутгийнхаа танил дуртай дууг сонсоод дотор хачин догдолж төрж өссөн уул ус маань нүднээ үзэгдэх шиг боллоо. Дуу гэдэг бас хачин хүчтэйеэ, хүний сэтгэл гэдэг мөн түргэн ээ, тэр согтуугийн дуулахыг сонсоод би хэдэн зуун километрийн цаана байгаа нутагтаа агшин зуур хүрч очоод хорин хэдэн жилийн өмнөх залуу насныхаа байдалд эргэж орсон юм шиг бодогдлоо. Цонхны хөндлийг түшиж өнгөрсөн, одоог эргэцүүлэн санаж уярах сэтгэл төрж зогсоход гэргий маань миний дэргэд ирээд, «Хөөе чи чинь юу болоод гөлрөөд зогсчихов, наадах ширээгээ тэгээд хаана тавих юм болж байна, түрүүн цонхны хажууд тавья гэхэд болохгүй гэсэн, одоо хаана тавих юм бэ, согтуу хүн үзээгүй юү, орой боллоо, хүүхэд шуухад хоол ундгүй хэцүүдлээ» гэхэд би цочиж дахин урьдын байдалдаа эргэж орлоо. Хөлнөө хөшсөн ундуй сундуй юмаа дуртай дургүй эмхэлж эхэллээ. Тэгээд хэдий удсаныг мэдсэнгүй, согтуу ч дуулахаа зогсжээ. Өнөө хүн одоо байгаа болов уу гэж санаад цонхоор хартал мөн л тэндээ суусаар байна. Дуулахаа болиод тамхи татаж байна. Харуй бүрий болж цонхны гадагш туссан гэрэлд нүүр царай нь муу харагдаж харин татаж байгаа тамхины нь гал хааяа хааяа тодхон улалзаж байна. Саявтархан цас ороод баахан хүйтрэх янз орж байсан юм сан. Мөд шөнө болох нь ээ, энэ хүн гэр оронтой юм бол хариасай гэж бодож байлаа. Энгийн согтуу байсан бол би ер тэгж бодохгүй байсан байх аа. Согтуугийн дуулдаг ганц тэр дуу нэг үл үзэгдэх утсаар бид хоёрыг холбожээ. Бид хоёр насаар бараг чацуу бололтой. Манай нутгийн дуу дуулж байхыг бодвол арай нэг голынх биш биз дээ, багадаа хамт тоглож наадаж явсан сайн танил ч юу магад гэж согтуугийн хувь заяаг сонирхож эхэллээ. Энэ хүн хэн гэдэг бол, хаа ямар ажилтай юм бол, гэр орон эхнэр хүүхэд гэж ер байдаг юм болов уу гэж бодож байтал манай байшингийн доод давхрын хаалганы дуугарах сонстож, бас нэг харсан чинь хоёр жаахан хүүхэд өнөө согтуу дээр гүйж очоод хоёр гараас нь хөтөлж дагуулан явахад би ихэд гайхаж, эд хаашаа явах нь вэ гэж харж байтал, манай байшинд орлоо шүү. Яахын аргагүй гадна хаалга дуугаран хоёр хүүхдийн инээх цариун дуун, согтуугийн элий балай ярих дуун зэрэг зэрэг сонстож нэлээд түчигнэж байгаад чимээгүй боллоо. Би гайхаж «Үгүй ер согтуу бид хоёр чинь бүр нэг байрны улс байж таарах нь ээ» гэж согтуу хүнд дургүй маань гэнэт хөдөлж «За даа, одоо амар заяагаа үзэхээ байлаа даа, үгүй ер хайран байраа сольж юунд энд ирэв дээ» гэж дотроо гасалж байлаа. Манай хуучин байр үймээн шуугиангүй, хачин тухтай сайхан байр юм сан, ганцхан гэм нь даанч бага, эхнэр бид хоёулаа байхад яг л таарч байсан юм даа. Одоо хэдэн хүүхэдтэй болохоор аргагүй л багадаад энэ том байраар сольсон юм. За тэр ч яах вэ... би маргааш өглөө ажилдаа очихоор гарч явахдаа өчигдрийн согтуутай тааралдав. Тэр маань доод давхарт 14-р байранд суудаг юм байжээ. Би толгойгоо дохиж, «Сайн байна уу, та» гэхэд «Сайн байна, та сайн байна уу!» гэв. Би «Та өчигдөр их дуулав аа, ялангуяа нэг дуу надад тун онцгой санагдлаа. Танай нутаг аль аймаг вэ?» гэхэд нөгөөдөх маань хаа ямар дуу дуулснаа санахгүй байна, манай нутаг-Өмнөговь гээд олон юм ярьсангүй яваад өглөө. Ер нь ярих дургүй бололтой. Би ч ажилдаа гарч явсан тул өөр тийшээ салж явлаа.

	Тэгээд хэд хоногоос айл аймгийнхаа улсуудтай танилцаж согтуугийн тухай нэлээд юм мэдэж авлаа. Манай айлын авгай ярих нь түүний нэрийг Сүх гэдэг. Уул нь жолооч хүн дээ. Энэ хавар ногооноор эхнэр нь гэнэтийн өвчнөөр нас барж, тэгээд хоёр өнчин хүүхэдтэй үлдсэн. Хүн нь тун томоотой, харин эхнэрээ үхсэнээс хойш архи баахан уух болж нэг удаа согтуугаар тэрэг барьж яваад осол гаргаж ажлаасаа халагдаад, одоо нэг нийтийн байрны уурын зуухны слесарь болсон юм. Гэвч байн байн архи ууж таслаад тэндээсээ ч аягүй бол хөөгдөж магадгүй болоод байгаа юм. Согтуудаа ер хэрэг түвэг гаргадаггүй гэж айлын хөгшний ярихыг сонсоод би дотроо, «Манай нутгийн дууг тэндхийн хүн биш мөртөө яаж сурсан юм бол доо, лав жолооч байхдаа манай түүгээр явж сурсан хэрэг байх аа» гэж бодлоо. Тэгээд манайхыг ирснээс хойш нэг долоо хонолгүй нэг үдэш Сүх маань бас л өнөө дуугаа яг эртээдийнх шигээ гаднах элстэй хайрцаг сандайлан суучхаад л дууллаа шүү. Би ёстой өөрийн эрхгүй чих тавин сонслоо, урьдаасаа улам уянгатай, тэгээд бас хачин энэлгээтэй дууллаа. Миний дотор мөн хачин хөвхөлзөн хөдөллөө. Тэр дууг манай нутгийн Нордов гэдэг бүсгүй дуулах их дуртай сан. Сайхан ч хоолойтой, аятайхан ч дуулдаг хүүхэн юм сан хөөрхий. Тэр бид хоёр нэг голд хамт өсөж айл саахалт байхдаа үерхэж бие биедээ дасаж сайн болоод байсан юм сан. Тэгээд 1939 оны зун би нас бие тэнцэж цэргийн албанаа очсон юм. Явахынхаа урьд орой бид хоёр амьтны чөлөө зав харж хүнгүй газар уулзаж сэтгэл зүрхнийхээ дотно үгээ ярьсан юм сан. Намайг цэргээс ирэхийг тэр хүлээнэ, би ирээд түүнтэй хамтран сууна гэж хоёр биедээ баталгаа үгээ ярьж байхад арван тавны мэлтгэр сар орой дээрээс гийгүүлж бид хоёрын андгай тангаргаа өргөж байхад гэрч болсон юм сан. Тэгээд би цэрэгт мордож билээ. Гэвч Нордов бид хоёр дахин уулзаагүй юм сан. Би цэрэгт очоод эхний хэдэн сард Нордовыг сүрхий мөрөөдөн санаж, бараг долоо хоног бүр тасалдалгүй захиа бичдэг байлаа, тэр маань ч бас над үргэлж захиа ирүүлж байв. Манай Хөвсгөлийг бодвол Дорнод аймаг гэдэг чинь хаашаа ч харсан мэлтийсэн тал, мод ч үгүй, уйтгартай гэдэг нь аргагүй санагддаг байлаа. Гэвч удалгүй газар орны байдалд дасаж үеийн олон нөхөд, цэрэгтэйгээ ижилдэж нутаг ус гэр орноо мөрөөсөх маань арай гайгүй боллоо. Тэгж байтал манай анги дээр аймгийн төвийн уран сайханчид ирж концерт тоглоход би Тамжид гэдэг нэгэн бүсгүйтэй санамсаргүй танилцлаа. Тэгээд залуу бага, сониучхан явсан цагийг хэлэх үү, асар удсангүй Тамсагаас сайхан нутаггүй, Тамжидаас хөөрхөн хүүхэн үгүй боллоо. Дайн тулааны цаг ч байлаа, хил хязгаар төвшингүй ч үе юм сан. Би нутагтаа харилгүй цэргийн албыг улиран хааж жагсаалын цэргээс ахлах дэслэгч болж, тэгээд Халхын голын тулаанд оролцож 1945 онд Японыг дарах байлдаанд явалцаж сая нэг юм цэргээс халагдаж төвд энгийн газар ажил хийх болсон юм. Тамжид бид хоёр энэ завсар эр эм бололцож хэд хэдэн хүүхэд төрүүлээд байгаа ийм учиртай билээ. Тэгээд хорь гаран жилийн өмнө сонсож байсан дуугаа өчнөөн жилийн дараа гэнэт сонсоход хуучин явдал маань бодогдохгүй байж яаж болох билээ. Гадна Сүх дуулсаар л байна. Би түүнтэй уулзмаар бодогдоод ер болдоггүй шүү. «Толгой өвдөөд байна, түр салхинд гараад ирье» гэж гэрийнхэндээ хэлээд гарав. Гадна бүр харанхуй болж тэнгэр дүүрэн од түгжээ. Өвлийн түрүү сар эхэлсэн гэхэд бас ч дулаавтар байлаа. Намайг ойртож очтол Сүх дуулахаа болилоо. Би дэргэд нь очиж суугаад «Та салхинд сууж байна уу, ашгүй дулаан байна шүү» гэхэд Сүх «Тийм ээ, дулаан байна» гэж хариуллаа. Нэг их согтуу биш бололтой, би баахан дуугүй сууж байгаад хэлсэн нь, «Та манай нутгийн нэг дууг тун сайхан дуулах юм аа» гэхэд, Сүх санаа алдаж «Ямар сайндаа харанхуй шөнө дуулж суух вэ дээ, сэтгэл санаа зовлонтой болохоор хэцүү юм даа» гэв. Би өөрийн эрхгүй зүрх шимширч «Би таны зовлонг дуулсан, танай хань энэ хавар нас барсан гэсэн байх аа, хөөрхий» гэхэд Сүх,

	«Тийм ээ, би гэдэг амьтан хайран сайхан эхнэрээсээ салаад хоёр өнчин хүүхэдтэй хоцорсон хүн дээ» гэж хэлээд дахин урт гэдэг нь санаа алдав. Надад хэлэх ч үг ер олдохгүй, дэмий л дуугүй суув. Гэтэл Сүх «За одоо орох уу даа, даармаар ч болж байх шиг, та манайхаар ор л доо» гэхэд нь би дуртай нь аргагүй зөвшөөрч тэднийд орлоо. Хүүхдийн бага нь унтсан бололтой, их нь тогооны өрөөнд хичээлээ давтаж сууна. Сүх намайг том өрөөндөө оруулав. Тогооны өрөөтэйгөө нийлээд хоёр өрөө байр ажээ.

	Гэртээ харин тун цэвэрхэн суудаг юм байна гэж би бодлоо. Сүх намайг урьж суулгаад, охиндоо «Энэ ахдаа цай хийж өг» гэлээ. Охин нь «За» гэж бид хоёрт цай аягалаад, бас тавагтай чихэр авчирч тавилаа. Тэр охины зүс царай хөдлөх аашлах бүрийг нь үзэхүл нэг л их харсан хүүхэд шиг санагдана. Сүх охины толгойг илж: «Миний хүү одоо хичээлээ давт» гэж хэлээд түүнийг явсны хойно над руу харж: «Энэ маань л над хань болж байна шүү дээ» гэв. «Танай охин чинь манай их охинтой насаар чацуу юм шиг байна, одоо хэд хүрч, ямар ангид явж байна» гэхэд Сүх «манай охин одоо 13 хүрэх гэж байна, хичээлдээ овоо шүү, тэгээд бас гэрийнхээ хамаг ажлыг хийнэ. Ээж нь ер айхавтар ажилтай, нямбай хүн байсан юм сан. Ээжийгээ дуурайвал зүгээр хүн болох вий» гээд босож давхарлан тавьсан чемоданууд дээрээс нэг том жаазтай зургийг авчирч над өгөөд: «Энэ манай талийгаачийн зураг, надтай суудаг жил хөдөөгөөс ирээд авхуулсан юм» гэж өглөө. Би санамсаргүй авч үзтэл Нордовын маань зураг байлаа. Миний өөдөөс яг амьд юм шиг харж байна. Торгон дээлийн энгэр дээр нь тод гэгч нь ударникийн тэмдэг дурайжээ.

	Цочсондоо зургийг арай л алдсангүй, аюулхай зүрх өөд хутгаар хатгаад авах шиг боллоо. Түдэлгүй хамар шархиран нүд дүүрэн нулимс гараад ирэхэд би нүүрээ буруулан зургийг байранд нь аваачаад тавих зуураа нулимсаа сэм арчлаа. Сүх миний байдлыг ажигласангүй бололтой. 

	Түүний надад ярьсан нь: «Нордов бид хоёр 1945 онд анх танилцсан юм сан. Би тэр үед жолооч байсан юм, нэг зун Хөвсгөлд бараа тээж яваад Их-Уул сумын төвийн дэлгүүрт Нордовтой учирч танилцсан билээ. Түүнээс хойш Нордовын зүс царай миний дотроос ер гарахгүй болж өдрийн бодол, шөнийн зүүд, яаж очиж уулзах билээ гэж бодогдоод байдаг боллоо. Би ер нь холын замд явах дургүй, лазан нэртэй хүн юм сан. Гэтэл Нордовтой танилцсанаас хойш Хөвсгөлд явъя гэж өөрөө гуйдаг боллоо. Баазын дарга нар, энэ Сүх урьд хол явуулъя гэхэд янз бүрийн гачигдал зовлон тоочоод ер явдаггүй байсан атлаа одоо яагаад ийм холын хэцүү замд явах гэж өөрөө дурлаад байдаг болов гэж гайхацгаасан боловч ер учрыг олоогүй билээ. За тэгээд би бороотой, цастай, шавартай шавхайтай ямар ч байсан үдэш орой хэдийд ч гэсэн Хөвсгөл өөд гараад өгдөг байлаа. Нордовынх аймгийн төвийн ойрх сум, яг улаан зам дээр байдаг болохоор очих болгондоо Би Нордовынхоор заавал орж амждаг байлаа. Намайг очих болгонд Нордовын зан ааш надад ойр болж байгаа шиг санагддаг байлаа. Би түүнд хоёулаа амьдралаа холбоё» гэхэд сонсох ч дургүй, учрыг асуухад «Зүүн хязгаарт цэрэгт явсан болзоот залуугаа хүлээж байна» гэдэг байлаа. Тэгээд нэг зун намайг очиход Нордов учиргүй уйлж байлаа. Юу болсныг асуухад өнөөх өчнөөн жил хүлээсэн залуу нь харин зүүн хязгаарт эхнэр хүүхэдтэй болчхоод байсныг хот ороод ирсэн нутгийнхаа хүнээс дуулаад уйлж байгаа нь энэ санжээ. Иймэрхүү үгийг Нордов нэлээд дээр дуулсан боловч итгэхгүй байсан ажээ. Сүүлийн үед зүүн хязгаараас захиа ирэх нь татарсаар байгаад бараг зогсоход цөхрөхгүй хүлээсээр байжээ.

	Тэр орой машин тосолж усан дотор шавар шавхайг нь угаахад Нордов надтай хамт очсон юм сан.

	Сэлэнгэ мөрөн нар далд орохоос өмнө амжин хамаг усаа урсгах гэсэн юм шиг яаран урсаж байна. Дээр дээрээ давхарлан хөөсрөн урсаж байгаа мөрөн голын урсгалын хойноос Нордов гунигтай ширтэн харж суух зуураа таны сонирхоод байдаг тэр дууг дуулж байсан юм сан. Тэр өдрийн шингэж байсан наран, урсаж байсан усан, Нордовын дуулж байсан гунигтай дуу энэ бүхэн миний сэтгэлээс одоо болтол гардаггүй юм. Би муу тэргээ угааж байх зуураа Нордовыг юуны төлөө ингэж хайлан гашуудаж, дуулж байгааг хэлэлтгүй мэдэж байлаа.

	Хөөрхий энэ бүсгүйн хайр энэ орой энэ голын усны хамт эгж буцахгүй бүрмөсөн урсаад явчих нь энэ ажээ гэж өөрийн эрхгүй уярч, миний жаргал бас Нордовын жаргалтай хамт урсаад явчих шиг санагдаж байж билээ. За тэр ч яах вэ. Тэр явдлын дараа Нордов бид хоёр хамтран нийлсэн юм. Тэгээд арван хэдэн жил бид хоёрын орой дээр янаг амрагийн нар хиргүй тунгалаг гийгүүлж байлаа. Гэтэл энэ хавар Нордов маань... гээд цааш үг хэлж чадалгүй хоолой нь зангираад доошоо харав. Би өөрийн эрхгүй Сүхийн гарыг чанга атгаж юу болсныг бүү мэд. «Сүх ээ! Энэ өдрөөс эхлэн та намайг төрсөн ах дүү шигээ санаж яваарай. Хоёулаа зовлон жаргалаа хувааж явамз» гэж хэлэхэд, Сүх миний нулимс дүүрсэн нүдийг тийм гэж хэлэхийн аргагүй хачин халуун талархсан харцаар харж, миний гарыг мөн хариу атгаж «баярлалаа» гэж сэтгэл зүрхнийхээ гүнээс хэлж билээ.

